
ATASSUT INATSISARTUNI 

 

ATASSUT      UPA14/111-1 

Knud Kristiansen     08.04.2014 

 

Nunatsinni innarluutilinnik sullissisuusut ilinniagaqarnissamut piginnaanngorsarnissamullu 

pisariaqartitaat aallaavigalugit Naalakkersuisut iliuusissamik suliassamullu piareersaasiamik 

innarluutilinnik sullissinermi piginnaanngorsarnissamut pisariaqartitat tamakkiisumik 

pigilernissaannut tikkuussisunik UPA 2015-mut saqqummiusseqqullugit 

peqquneqarnissaannik Inatsisartut aalajangiiffigisassaattut siunnersuut. 

(Medlem af Inatsisartut Ruth Heilmann, Siumut) 

 

ATASSUT-miit siunnersuuteqartoq qutsavigaarput. 

 

Innarluutilinnut sullissisut, pikkorissarnikkut ilinniaqqiffissanullu ineriartortitsinermi tamatigut 

naleqqussartuarnissaq pingaartutut ATASSUT-mit isigaarput. Tamatigut sullissinerup 

pitsaassutsikkut qaffasittumiinnissaa sullissinermi qitiujuartariaqarpoq. 

 

Siunnersuuteqartoq isumaqatigaarput, pisariaqarmat innarluutilinnut sullissinermi iliuusissamik 

pilersaaruteqartoqartariaqarmat, aammalu tamanna inerisarneqartuartariaqarluni. Aammalu 

siunnersuiffik tassungalu attuumasut ataqatigiissumik aaqqissuussaanissaa ATASSUT-mit 

pitsaassasoq isumaqarpugut. 

 

Naalakkersuisut akissumminni allapput, siunnersuisartoq Epinion misissuitinneqartoq, taamatullu 

aamma Naalakkersuisoqarfik inunnik isumaginninnermi sulisoqarnermik misissuititsisoq ilaatigut 

aamma eqqaaneqarluni. Kiisalu Ilaqutariinnermut Naalakkersuisoqarfik, KANUKOKA 

suleqatigalugu innarluutilinnik sullissinerup kommuuninut nuunnerata kingorna nalilersuinermik 

suliaqartut Naalakkersuisut ilisimatitsissutgaat. 

 

ATASSUT-miit misissuinerit ingerlasut iluarisimaarpagut. Kingornalu naammassisimalerpata 

suleriaqqinnissamut aamma takutitsisussaammata tamanna qilanaarissavarput. 

ATASSUT INATSISARTUNI 

Kiisalu innarluutilinnut akisussaafik kommuuninut tunniunneqarnerisa kingorna, pingaartumik 

kommuunit aningaasakilliornerisa nalaanni pisoq, qularnanngilaq aningaasanut tunngasut 

aallaaviullutik ilinniartitaanernut, pikkorissarnernullu aningaasartuutit milleriarsimassasut 

ATASSUT-miit takorloorsinnaavarput. Tamannalu peqatigiilluni iliuuseqarfigisinnaanera 

ATASSUT-miit piareersimaffigaarput. Nalilersuillunilu nalunaarusiassaq qilanaarissavarput 

naammassinissaa. 

 

Nunatsinni innarluutilinnut sullissineq qularnanngilaq, assigiinngisitaartumik sumiiffinniit 

atugassaqartitsivoq. Sulisut ilinniarsimasut, aammalu ilinniarsimanngitsut eqqarsaatigalugit 

kaammattuutigissavarput, misissuinermi taakku aamma nalunaarsorneqassasut, taamaasilluni 

pisariaqartitsineq qanoq annertutigisoq, aammalu sullissinermi pisariaqartitsinerup annertussusaa 

aamma nalunaarusiorneqarluni. 

 

Taamatut oqaaseqarluta siunnersuut akueralugu, innersuussutigissavarput, 

aappassaaneerneqartinnagu Ilaqutariinnermut Peqqissutsimullu Ataatsimiititaliami 

suliarineqassasoq. 

 

 

 


